
ՆԵՐԱԾՈՒԹՅՈՒՆ 

 

 
 

        Հայ ժողովուրդը մտածող, ստեղծարար ժողովուրդ է: Այդպես եղել է դարեր ի վեր, այդպես է և 

այսօր: Այս պնդումը հիմնված է մեր բազմադարյան գրականության, բանահյուսական անգին 

պատառիկների գոյության վրա, այլ խոսքով՝ մեր մշակույթի ու մեծարժեք ձեռագիր մատյանների 

գոյությունն է մեր իմաստության հենասյունը: Այդ իմասնտությունը մեծապես արտացոլվել է 

ժողովրդական ասացվածքներում, առածներում, հեքիաթներում,  ինչպես նաև առակներում:  

    Առակի գեղարվեստական ժանրը դարերի ընթացքում մուտք է գործել նաև հայ ժողովրդի 

գեղարվեստական գանձարանը և դարձել նրա անքակտելի մասը: Իսկ ի՞նչ է առակը, ո՞րն է այս 

գրական տեսակի արժեքը, առաքելությունը, բովանդակային  առանձնահատկությունը: 

Պարզապես պատմությու՞ն՝ այլաբանական հնարքներով, թե՞ այս փոքրածավալ 

ստեղծագործության իրական նշանակությունն ավելի խորն է ու բովանդակային: Իրականում 

առակը խոսքի արտահայտման այնպիսի ձև է, որն ասելիքը բացատրում և ներկայացնում է 

առանձին, մի օրինակի միջոցով կատարված ընդհանրացմամբ: Հենց այդ օրինակի միջոցով է 

հեղինակը վեր հանում ոչ դրական, դատապարտելի ու մերժելի իրողությունները, հաճախ 

ծաղրում, համեմում այլաբանությամբ: Եզրափակիչ՝ խրատական, հատվածում արդեն սուր ու 

տեսանելի շարադրանքով մերժում ու պարսավում է այս կամ այն իրողությունը՝ փորձելով 

հանրույթին ցույց տալ կյանքն իր ողջ գույներով, ընթերցողի առաջ բացել մարդկային էության 

զազրելի, տհաճ ու դատապարտության արժանի կողմերը: Առակի պատմողական մասը ժանրային 

առումով նրան մոտեցնում է հեքիաթին, հատկապես հրաշապատում-կենդանական հեքիաթին, 

սակայն առակի ժանրային առանձնահատկությունը ամփոփված է հենց խրատական հատվածում՝ 

«առակս ինչ կցուցանե»:  

    Այս առումով տեղին է նշել, որ առակների ուսուցումը, դրանց իմաստի ընկալումն ու հիմնական 

մտքի բացահայտումը բավականաչափ արդյունավետ է հենց կրթական նպատակներ 

իրականացնելու առումով՝ մասնավորապես հանրակրթական դպրոցում: Անշուշտ, առակի 

ժանրային առանձնահատկությունից բխող խրատական մասը, որպես կրթադաստիարակչական 

մի ուրույն գործիք, կիրառելի է նաև կրտսեր դպրոցում:  

        Այդ տարիքային խմբում սովորողները, էմոցիոնալ են, ոչ կայուն վարքով և ունեն 

աշխարհաճանաչողության պահանջմունքի բավարարման խնդիր, ուստի առակի օգնությամբ 

կարելի է միանգամից մի քանի հարցեր լուծել՝ կրթել, ուղղորդել, ձևավորել տրամաբանություն, 

դասդասելու, տարբերակելու կարողություն: 

   Տարրական  դասարաններում  գեղարվեստական  ստեղծագործությունների  ուսուցումն  ունի  մի  

շարք   առանձնահատկություններ: Դրանց  նկատառմամբ  և  ճիշտ  գործադրմամբ  աշակերտների  

կողմից   թեմայի  յուրացումը  դառնում  է   առավել  արդյունավետ: 

    Գեղարվեստական  ստեղծագործությունների   ուսուցման  գործընթացն  այնպես  պետք  է  

կազմակերպել,  որ  մայրենի լեզվով   կարդալ  և  ընթերցածը  պատմել  սովորեցնելուց  զատ,  

ձևավորվեն  ստեղծագործական  ենթատեքստը  հասկանալու,  հերոսների   գործողությունները  

վերլուծելու,  լավը  վատից,  չարը  բարուց    տարբերելու,  դրանց  մասին  դատողություններ  

անելու,  համեմատելու  և  հակադրելու  կարողություններ: 

      Ստացվում է, որ բովանդակության հաղորդմամբ խթանվում է կրտսեր դպրոցականի 

ընթերցելու, պատմելու, վերարտադրելու կարողությունը, իսկ խրատական հատվածը թույլ է 

տալիս, որ սովորողի մոտ զարգանա ինքնուրույն դատողություն անելու, պատկերավոր մտածելու 

կարողությունները: 

      Այս ամենից ելնելով՝ կարող ենք արձանագրել, որ առակներով կարելի է ուղղորդել, սովորեցնել, 

ստիպել, որ ընթերցողը դուրս գա շարադրանքից ու եզրահանգումներ կատարի, բանավիճի, 

հայտնի սեփական կարծիքը: 

    Կրտսեր դպրոցականի խոսքի զարգացումը, պատկերավոր ու ստեղծագործ մտածելու 

կարողությունը մանկավարժության կարևորագույն խնդիրներից մեկն է: Խոսքի շնորհիվ է տեղի 

ունենում կրտսեր դպրոցականի հոգեկան զարգացումը, սոցիալականցումը, ձևավորվում է նրա 

ներաշխարհը: Այս համատեքստում առանձնակի դերակատարում ունեն առակները՝ որպես 

բարոյախրատական բաղադրիչ ունեցող ստեղծագործություններ, որոնք ունակ են մեծապես ազդել 

սովորողի խոսքային կարողությունների, մտածողության, դրական վարքագծի, օրինակելի 

պահվածքի ու ընդհանուր դաստիարակության վրա: Վերը թվարկված հանգամանքները կարևոր 

են դարձնում թեմայի ուսումնասիրությունը: 

1․Առակների դերը կրտսեր դպրոցականի դաստիարակության գործընթացում 

1.1 Առակների ուսուցման ազդեցությունը կրտսեր դպրոցականների դաստիարակության 

գործընթացում 

 

       «Հասկացողին մինն ասա, չհասկացողին` հազար ու մի»,  գուցե այս ասացվածքով կարելի է էլ 

ավելի շեշտադրել առակի խրատական առանձնահատկությունները, որոնց շնորհիվ դարեր 

շարունակ սերունդներ են կրթվել, առակի ցույց տված ճիշտ ուղով քաղաքակրթություններ են 

ձևավորվել ու դաստիարակվել: Այս մասին վկայում է Աստվածաշունչը՝ ի դեմս Քրիստոսի 

առակների: Աստծո որդին ևս լավի, բարու ու գեղեցիկի սերմերը ցանում էր հենց առակների մեջ: 

     Ինչպես հայտնի է՝ առակը բաղկացած է 2 մասից՝ սյուժեից և բարոյախրատական մասից, որոնք 

անքակտելիորեն լրացնում են միմյանց: Սյուժեն դեպքերի, իրողությունների սեղմ 

նկարագրությունն է, իսկ բարոյախոսությունը՝ մեծ մասամբ վերջում արտահայտված 

եզրակացությունը: Առակի հերոսը մարդն է, ում կյանքի, բնավորության դատապարտելի  և 

բացասական գծերը ծաղրվում են այլաբանորեն՝ նպատակ ունենալով դարձի բերել վերջինիս:  

     Առակներում  տեսնում ենք դիմառնության բազմաթիվ օրինակներ՝ կենդանիներն ու բույսերը 

խոսում են մարդկային լեզվով, աշխատում են, օգնում կամ խանգարում միմյանց: Առակներում 

գովաբանվում և խրախուսվում են լավը, բարին, բարոյականությունը, ջանասիրությունը, 

ազնվությունը, հայրենասիրությունը, ընկերասիրությունը, գեղեցիկը, մարդկայինը և, 

ընդհակառակը, ծաղրվում ու դատապարտվում են վատը, չարը, տգեղն ու անմարդկայինը, 

դավաճանությունն ու վախկոտությունը: 

      Հաշվի առնելով  առակի ժանրային առանձնահատկությունները` կարծում ենք, որ դրա 

ուսուցման շրջանակներում ուսուցիչը լայն հնարավորություններ ունի նաև սովորողների 

դաստիարակության տեսանկյունից: 

     Առակի ժանրը ուսուցչի համար իսկական օգնական է, որպեսզի վերջինս կարողանա 

անուղղակի կերպով ինչ-որ կարևոր միտք հասցնի սովորողին: 

     Օգնական է, քանի որ սովորողն ինքն է տեսնում վատ ու սխալ օրինակը, ըմբռնում հիմնական 

գաղափարը, իսկ ահա խրատական հատվածում կարողանում է հանդես գալ դատավորի, 

քննադատի դերում:  

   Այսպիսով, բուն կրթական ընթացքին զուգահեռ երեխան ինչ-որ առումով 

ինքնադաստիարակվում է, իր պնդումներով դատապարտում վատ ու մերժելի արարքներն ու 

երևույթները: Սակայն որպեսզի սովորողին հետաքրքրի քննարկումը ստեղծագործության շուրջ, 

այն պիտի լինի մատչելի, սովորողի ներաշխարհին ու մտածելակերպին համահունչ: 

     Առակներում գովաբանվում և խրախուսվում են լավը, բարին, բարոյականությունը, 

ջանասիրությունը, ազնվությունը, հայրենասիրությունը, ընկերասիրությունը, գեղեցիկը, 

մարդկայինը և, ընդհակառակը, ծաղրվում ու դատապարտվում են վատը, չարը, տգեղն ու 

անմարդկայինը, դավաճանությունն ու վախկոտությունը: Այդ իսկ պատճառով առակների 

ուսուցումը բավականին կարևոր է գիտելիք փոխանցելու տեսանկյունից : Այս գրական ժանրի 

օգնությամբ ևս կրտսեր ընթերցողներն ընդունում են հեղինակի զգացմունքներն ու մտքերը: Ուստի 

շատ կարևոր է, թե ինչ հմտություններ ու կարողություններ կզարգացնի ստեղծագործությունը, 

ինչպիսի զգացումներ կպարգևի: Շատ կարևոր է, որ ստեղծագործությունը ունակ լինի 

դաստիարակել սովորողին՝ ցույց տալով բացառապես կյանքի դրական կողմերը: Քաջության, 

հերոսության, արդարության ու ազնվության, կամեցողություն ու ընկերասիրության քարոզն է, որ 

պետք է ի ցույց տրվի կրտսեր դպրոցականին, որպեսզի վերջինս խոսուն օրինակն ունենա իր 

առաջ ու գնա դրա հետևից: 

     Հարկ է նկատել, որն առակների ուսուցման ընթացքում ուսուցման ու դաստիարակության 

գործընթացները միասնական են ընթանում: Իմացական գործողությունների բոլոր տեսակների 

կատարելագործումը  հենվում է երեխայի խոսքի զարգացման վրա: Բառը, իրենում ամրապնդելով 

երեխայի խոսքի կողմից յուրացված զգայական էտալոնները, սկսում է մասնակցել մտածողության 

պրոցեսներին, դառնում է մտապատկերների ու հասկացությունների կրող և տրամաբանական 

դատողությունների հնարավորություն է ստեղծում: Խոսքը ուղղությոն է հաղորդում 

երևակայության աշխատանքներին, խնդիր է դնում ուշադրության ու հիշողության առջև, նրանցում 

կանխամտածվածության տարր է ներմուծում և իմաստալից է դարձնում մտապահումը1 : 

    Կրտսեր դպրոցում առակների ուսուցման համատեքստում ուսուցիչը կարող է հասնել դրական 

արդյունքի՝ զարգացնել պատկերաավոր մտածողություն, համակցված ու քերականորեն ճիշտ 

շարադրված խոսք, գեղագիտորեն դաստիարակել սովորողին, լուծել մի շարք վարքային խնդիրեր, 

խրախուսել սովորողի ինքնուրույն դատողություններ կատարելու կարողությունը և 

ընթերցանության նկատմամբ հետաքրքրություն ստեղծել: 

   Այդ տարիքի երեխաների ուշադրության կենտրոնում  որևէ հասարակական չափանիշ չկա, այդ 

իմաստով նրանք անզոր են: Ահա ինչու հատկապես այդ տարիքի երեխաների համար անհրաժեշտ 

է գաղափարական զսպվածություն: Իհարե, կարևոր են ոչ թե սոցիալական թեմաների շուրջը 

ընդհանուր դատողությունները, այլ կենդանի պատկերները՝ ներթափանցված սոցիալական 

բովանդակությամբ: Անհրաժեշտ է հետաքրքիր ֆաբուլա, ծավալվող գործողություն։ 

    Այսպիսով, կարծում ենք, որն առակների ուսուցման ընթացքը մեծ ներգործություն ունեն 

սովորողների դաստիարակության վրա, ուստի ուսուցչից շատ բան է կախված: Մանկավարժական 

աշխատողը պարտավոր է ապահովել հանրակրթության պետական չափորոշիչով նախատեսված 

ծրագրերի բովանդակության պարտադիր նվազագույնի յուրացումը սովորողների կողմից` 

կիրառելով դասավանդման առավել արդյունավետ մեթոդներ և ժամանակակից տեխնոլոգիաներ: 

    Դասը պետք է լինի ճիշտ ու նպատակային պլանավորված, դասի փուլերը պետք է լինեն 

տրամաբանորեն շաղկապված, դիդակտիկ նյութերը, զննական պարագաները, դասին ՏՀՏ 

բաղադրիչի առկայությունն ու նոր ու ակտիվ մեթոդները մեծապես կարող են պայմանավորել 

սովորողների և' ուսուցման, և'  դաստիարակության գործընթացների արդյունավետ 

իրականացումը: 

1.2  Առակների ուսուցման մեթոդական շղթան 

 

      Առակի ուսուցումը տարրական դպրոցում միտված է կրթության պետական չափորոշչով 

սահմանված մի շարք վերջնարդյունքների դրական ելքերին: Դրանք բազմազան են, ունեն 

տարաբնույթ նշանակություն և փոխկապակցված են միմյանց հետ:  

    Անդրադառնանք պատմելու կարողության ձևավորմանը, որը բարդ գործընթաց է և մայրենիի 

դասի կարևոր փուլ է հանդիսանում: Եվ ցույց տալու համար այդ կարևորությունն ու վերջինիս 

ունեցած նշանակությունը կրտսեր դպրոցականի ստեղծագործական մտածողության ձևավորման 

հարցում, անդրադառնանք  տարրական դասարաններում սովորողի կողմից դասանյութի՝ այս 

պարագայում առակի վերարտադրման կարողությանը, դրա դերին ու նշանակությանը: 

     Պատմելու որակն առաջին հերթին կախված է այն բանից, թե ինչպես է ընթերցվել բնօրինակը, 

արդյոք այն տպավորություն է թողել աշակերտների վրա, հետաքրքրություն  է առաջացրել, ճիշտ է 

ընկալվել, հասկացվել է ոճը, լեզուն, թե ոչ: Պատմելու ընթացքում զարգանում է սովորողի 

կապակցված խոսքը, ուստի ուսուցիչը պետք է խրախուսի, որ կիրառվի պասիվ բառապաշարի 

բառամթերքը, արդյունքում՝ խոսքը կլինի պատկերավոր և զերծ մեխանիկական 

վերարտադրումներից: Աշակերտները պետք է տեղեկացվեն պատմելու համար իրենց տրված 

պահանջներին: Սակայն մեր դիտարկումները ցույց են տալիս, որ մեր ուսուցիչները այդ հարցը 

հաճախ անտեսում են: Առաջին հերթին պետք է գնահատվի պատմողի բառապաշարով 

ներկայացված հեղինակի խոսքը: Սա նշանակում է, որ նյութը չպետք է անգիր վերարտադրվի։ 

     Անչափ կարևոր է սովորողին  զերծ պահել մեխանիկական վերարտադրումից: Հարկավոր է, որ 

սովորողը խորքային ընկալի գաղափարը, մեկնաբանի խրատական մասը:  

     Լեզվական և հաղորդակցական կարողություններն  անկյունաքարային են ցանկացած 

գործունեություն ծավալելու ընթացքում: Այս կարողության բնականոն զարգացումով է 

պայմանավորված նաև հանրակրթական հաստատությունում սովորողի զարգացումն ու մտավոր 

առաջընթացը, ուստի և ցանկացած ուսումնական գործընթացի անբաժանելի ու փոխկապակցված 

բաղադրիչը հենց բնականոն զարգացող հաղորդակցումն է:  

      Ուսուցիչը պետք է ամեն կերպ նպաստի այս կարողության զարգացմանը, որը 

կհամապատասխանի տարիքային առանձնահատկություններին:  

           Շատ կարևոր է մայրենիի դասաժամի ընթացքում պայմաններ  ստեղծել, որ դասի 

ընթացքում սովորողի դերը լինի ավելի ակտիվ, նա ուղղակի կերպով լինի դասի ընթացքի 

կենտրոնում, հնարավորինս շատ խոսի, մեկնաբանի, կարծիք հայտնի:  Ակտիվ խոսքը 

հնարավորություն է տալիս, որ սովորողն ավելի արագ զարգացնի կապակցված խոսքը, հղկի, 

կոկի, գեղեցկացնի այն: Առակի ուսուցումը բավականին արդյունավետ է նաև խաղային 

տեխնոլոգիաների միջոցով: 

     Կրտսեր դպրոցում խաղային մեթոդներով ուսուցման ընթացքում կարելի է զարգացնել 

սովորողի կապակցված խոսքը, պատկերավոր մտածողությունը: Խաղային գործունեության 

մանկավարժական նշանակությունը երեխաների կյանքում կարևորել են  Կոմենսկին, Խ. 

Աբովյանը, Ղ. Աղայանը, Հ. Թումանյանը և այլք: Խ. Աբովյանը մանկավարժների հորդորում էր 

«չզրկել երեխային անմեղ խաղերից»: Հ. Թումանյանը գտնում էր, որ խաղը երեխայի բնական 

օրգանական պահանջն է, նրա էությունը:  

     Առակների ուսուցման շրջանակներում կարելի է կիրառել դերախաղ, բեմադրել առակը, ապա 

T-աձև աղյուսակի կիրառությամբ դասդասել հերոսների դրական ու բացասական հատկանիշները: 

Կիրառելով Վեննի դիագրամ, քառաբաժան մեթոդամանկավարժական հնարները՝  նույնպես 

կարելի է հարթակ ստեղծել, որ սովորողն ակտիվ կերպով արտահայտի սեփական դիրքորոշումը՝ 

հատկանշավորի, դասդասի, ընդհանրացնի, նմանություններ ու տարբերություններ գտնի: 

       Առակի ուսուցում նպաստում է սովորողների  ընթերցասիրությունը, բարելավում կարդալու 

որակական հատկանիշները։ Անշուշտ, առակների  միջոցով զարգանում է նաև կրտսեր 

դպրոցականի ստեղծագործական մտածողությունը:  

     Ուսումնական գործունեության արդյունավետությունը, սովորողների վերաբերմունքը ուսման 

նակատմամբ և նրանց բոլոր հաջողությունները հետագա գործունեության ընթացքում 

պայմանավորված են նաև մանկավարժահոգեբանական առանձնահատկություններով: Կրտսեր 

դպրոցական տարիքի երեխաներն ունեն կոնկրետ`առարկայական մտածողություն. նրանք ավելի 

դյուրին են ընկալում, հասկանում և յուրացնում այն, ինչ կապված է իրենց կենսափորձի հետ, ինչ 

տեսել են, զգացել, ըմբռնել և կատարել են: Նրանց մտածողությունը ձևերով, գույներով և ձայներով 

է: 

     Կրտսեր դպրոցական տարիքը ճանաչողական գործունեության ակտիվացման փուլ է. նրանք 

սկսում են հետաքրքրվել և իրականացնել մտավոր պարապմունքներ, իրենց ունեցած և նոր 

յուրացրած գիտելիքները կիրառել նոր պայմաններում, պարզ եզրահանգումներ անել և այլն։ 

   Այսպիսով, կարող ենք արձանագրել, որ առակի ուսուցումը տարրական դպրոցում բավական 

դրական ազդեցություն է ունենում սովորողի վրա՝ ընդ որում այդ դրական ազդեցությունը 

համակողմանի է և ունի լայն շրջանակ՝ 

 Նպաստում է սովորողի կարդալու, պատմելու, ոչ մեխանիկորեն վերարտադրելու 

կարողությունների զարգացման վրա: 

 Հարստացնում է սովորողի բառային պաշարը, գնում է սովորողի կապակցված խոսքի 

բնականոն զարգացմանը: 

 Ձևավորում է գեղագիտական ճաշակ, դաստիարակում է կամային բարձր, ազնիվ 

հատկանիշներ: 

 Նպաստում է սովորողի ինքնուրույն կարծիքի, դիրքորոշման անկաշկանդ 

արտահայտմանը, արգացնում է պատկերավոր մտածողությունն ու ստեղծագործական 

միտքը: 

 Սերմանում է բարեվարքություն, բարություն, լավի ու վատի սահմանը տարբերակելու 

իմացություն: 

 Խրախուսում է ընթերցանությունը, զարգացնում է դասդասելու, այս կամ այն իրողությունը 

հատկանշավորելու, տարբերություններ ու նմանություններ գտնելու կարողություն: 

     Վերը թվարկած հմտություններն ու կարողությունները սովորողը ձեռք կբերի այն պարագայում, 

երբ ուսուցիչը ճիշտ ու կառուցողական է վարում դասը՝ հաշվի են առնված սովորողների 

անհատական պահանջմունքները, դասը հագեցած է դիդակտիկ նյութերով ու զննական 

պարագաներով, դասին կիրառվում են մի շարք ակտիվ մեթոդներ, որոնք կարող են ոգևորել 

սովորողին ու պահել ակտիվ դաշտում: 

1.3   Փորձարարական մաս 

 

Առակի ուսուցման օրինակ 

 

Առարկան` Մայրենի 

Դասարանը` Չորրորդ 

Դասի թեման` Վարդան Այգեկցի «Առյուծը  ,գայլը և  աղվեսը» առակը 

Դասի տիպը՝ Նոր նյութի հաղորդման դաս 

Դասի նպատակը՝ Զարգացնել ընթերցելու, պատմելու կարողությունները, խթանել ինքնուրույն 

խոսքը և դատողություններ անելու կարողությունը 

Դասի կահավորումը` Այգեկցու առակների բնագիրը, ցուցապաստառ, համակարգիչ՝ միացված 

համացանցին, քարտեր: 

Դասի ընթացքում օգտագործված մեթոդները և գործիքները՝  համեմատական մեթոդ,վերլուծական 

մեթոդ,հարցաթերթեր 

Դասի ընթացքում կիրառվող մեթոդներ և հնարներ՝ ԳՈւՍ, T–ձև աղյուսակ, M– ձև աղյուսակ, 

մտագրոհ, խմբային աշխատանք: 

 Դասի ընթացքը 

Մտագրոհի միջոցով պարզել աշակերտների մտքում առաջացած նախնական գիտելիքները առակի 

ժանրի, նաև Այգեկցու մասին, այնուհետև խմբավորել գրառումները Վեննի դիագրամի 

կիրառությամբ: 

 1. Ո՞րն է առակի առանձնահատկությունը, քա՞նի մասինց է բաղկացացած 

 2.  Ի՞նչ Գիտեք Այգեկցու մասին 

 3. Թվարկե՛ք նրա առակների 

     Այնուհետև ԳՈւՍ աղյուսակում գրառել՝ 

 Գիտեմ որ 

 Ուզում եմ իմանամ 

 Սովորեցի 

  Ստացվեց, որ սովորողները միմյանց հետ կիսվեցին թեմայի վերաբերյալ իրենց 

նախագիտելիքներով: 

   Հաջորդիվ սովորողները կկատարեն տեքստային աշխատանք: Դասարանը կբաժանվի 2 կամ 

3 խմբի, և ուսուցիչը կհանձնարարի գտնել գոյականներ, ածականներ, թվականներ: Մինչ 

սովորողը տեքստում կփնտրի հանձնարարված խոսքի մասերը, արդյունքը կլինի նաև այն, որ 

մի քանի անգամ կընթերցի առակը: Տեքստային աշխատանքի ամփոփումից հետո, 

սովորողները գրատախտակի մոտ T–ձև աղյուսակի միջոցով կհատկանշավորեն ագռավին ու 

աղվեսին: Աշխատանքին զուգահեռ՝ ուսուցիչը կհետևի գրված բառերի ուղղագրությանը, ամեն 

մի սովորող կկատարի իր գրած բառի ձևաբանական վերլուծությունը բանավոր: Ստացվեց, որ 

առակի հերոսներին հատկանշավորելուն զուգահեռ,սովորողների մոտ կամրապնդվեն նաև 

լեզվական գիտելիքները: 

   Կարելի է նաև կազմակերփել խմբային քննարկում ու լսել սովորողնրի կարծիքը ագռավի ու 

աղվեսի մասին: Սովորողները կլրացնեն M– ձև աղյուսակը՝ 

 Ի՞նչ իմացանք 

 Ի՞նչ էր պատահել 

 Իմ կարծիքը 

      Գիտելիքների ամփոփման փուլում կարելի է կիրառել նախօրոք պատրաստած 

տեսասահիկ,որի օգնությամբ  կամբողջացնի սովորողների գիտելիքները կարճ հարցադրումների 

միջոցով՝ 

 Ո՞րն էր առակի դրական կերպարը, հատկանշավորե՛ք ագռավին,  

 ի՞նչ հասկացաք, ո՞վ էր ճիշտ, 

 Ո՞րն էր առակի խրատական հատվածը: 

Նաև կարելի է ամփոփել պրիզմայի միջոցով։ 

 

 

 

    Այս փուլի վերջում կարելի է զարգացնել սովորողի ստեղծագործական մտածողությունը հետևյալ 

աշխատանքի միջոցով: Հանձնարարությունը կատարվում է խմբային: Սովորողներին 

հանձնարարվում է գրել ակրոստիքոս: Խմբերը ներկայացնում են իրենց աշխատանքները: 

Իրականացման ժամանակահատվածը ՝ 1 շաբաթ 

Թիրախային խումբը ՝ Հանրակրթական դպրոցի 4-րդ դասարանի թվով 27 աշակերտ /13 տղա,14 

աղջիկ/: 

 

 

ԱՌԱԿԸ

ԳՈՎԱԲԱՆՈՒՄ 
Է

ԼԱՎԸ ԲԱՐԻՆ

ՄԱՐԴԿԱՅԻՆ 
ԼԱՎ 

ՀԱՏԿԱՆԻՇՆԵՐ

ՔՆՆԱԴԱՏՈՒՄ Է

ՉԱՐԸ ՎԱՏԸ

ՄԱՐԴԿԱՅԻՆ 
ՎԱՏ 

ՀԱՏԿԱՆԻՇՆԵՐ



 

14 

ԵԶՐԱԿԱՑՈՒԹՅՈՒՆ 

 

    Հիմնվելով հետազոտության մեջ արված պնդումներ և մեր մանկավարժական գործունեության 

վրա` վերահաստատենք մեր այն պնդումը, որ առակները մեծ ազդեցություն ունեն սովորողների 

դաստիարակության վրա: Ակտիվ, նոր մեթոդներով ու դիդակտիկայով հագեցած դասը կարող է 

սովորողներին համաչափ ընդգրկել նյութի ուսումնասիրության մեջ: Այդպիսով 

կրթադաստիարակչական գործընթացը կլինի շարժուն, արգասաբեր, իսկ ուսուցիչը կարող է 

գրանցել հաջողություն` կրթել ու դաստիարակել կարողունակ, նախաձեռնող, բարեվարք, 

գիտելիքների անսպառ պաշարով ու ինքնուրույն սովորողներ: 

Առաջարկություններ 

    Որպեսզի առակի ուսուցումը լուծի նաև դաստիարակչական հարցեր, կառաջարկենք դասը 

պլանավորել` հիմք ընդունելով սովորողների կարողունակությունների ձևավորումը: Ակտիվ, 

փոխգործուն  մանկավարժական մոտեցումները թույլ կտան սովորողներին լինել շարժուն, 

համաչափ մասնակցել դասին: Այս պերպ կբարձրանա նաև սովորողների սովորելու մոտիվացիան 

և աշխատունակությունը: 

     Առակի ուսուցման շրջանակներում մայրենիի ուսուցիչը կարող է միջառարկայական կապեր 

ստեղծել կերպարվեստ, երաժշտություն և տեխնոլոգիա առարկաների հետ:  Ինտեգրված 

մոտեցումները կոգևորեն ու կհետաքրքրեն սովորողներին: 

